
Tórshavn, 20. apríl 2007 
Viðv.   uppskoti til kunngerð um roknskaparhald v.m. hjá kommunum
Víst verður til telduskriv frá Innlendismálaráðnum dagfest 20. mars 2007, har nýtt uppskot til kunngerð um roknskaparhald v.m. hjá kommunum er sent Kommunusamskipan Føroya til hoyringar. KSF skal somuleiðis vísa til fyrra hoyringsskriv okkara dagfest 1. desember 2006.

KSF fegnast um, at IMR nú hevur tikið arbeiðið uppaftur, men átalar, at hetta arbeiðið áhaldandi verður drigið út. KSF metir av alstórum týdningi, at arbeiðið við roknskaparkunngerðini kemur á mál. 
Vit skulu samstundis gera vart við, at nýggja roknskaparkunngerðin er einki verd uttan tær tilhoyrandi roknskaparvegleiðingarnar. Hesin parturin av arbeiðinum er tó ikki komin í gongd enn. Vandin fyri, at hetta kemur í drag, er eftir okkara meting tíverri sera stórur. 
Hetta er ørkymlandi, og tí heitir KSF staðiliga á IMR um eisini at taka hetta arbeiðið upp beinanvegin, og at hetta arbeiðið er liðugt, áðrenn nøkur kunngerð verður sett í gildi. KSF tekur fegin lut í hesum.
Sambært uppruna arbeiðsætlanini skuldi IMR eisini standa fyri arbeiðinum at gera kontustrong. Sum skilst av uppskotinum til roknskaparkunngerð § 21, so verður tað nú Fíggjarmálaráðið, ið skal áseta hesi viðurskifti. 
At tað nú eru tvey stjórnarráð, sum hvørt á sínum øki hava myndugleika at seta í verk reglur og ásetingar við støði í hesi kunngerð, loyvir KSF sær at senda hetta hoyringsskriv til bæði IMR og FMR. 

Viðmerkingar sum heild  
Í fyrra hoyringsskrivi okkara førdu vit fram, at útkastið til kunngerð ikki var í samsvari við kommunala veruleikan. Tí mæltu vit til, at IMR setti seg saman við roknskaparleiðarum okkara at gjøgnumganga uppskotið. Hesum tilboði tók IMR tíverri ikki av, og hetta seinna uppskotið til kunngerð hevur tískil ikki gjørt kunngerðina greiðari ella stórt betri. 

Tað er væl skilligt, at IMR ynskir at nýta nýggju kunngerðina um roknskaparverk landsins sum fyrimynd til kunngerðina um roknskaparskipan hjá kommununum. Tað er tó líka skilligt, at tað ber ikki til uttan víðari at flyta heilar ásetingar, sum eru ætlaðar landinum, yvir á kommunal viðurskifti, tí tað eru fleiri grundleggjandi munir millum land og kommunur bæði í lógargrundarlagi, myndugleikabýti og bygnaði, sum tað er neyðugt at taka atlit til í kunngerð um roknskaparviðurskifti. 
Hetta kemur eitt nú til sjóndar í mun til leiklutin, ið IMR gevur kommunalu stovnunum og kommunalu stovnsleiðarunum. Vit gjørdu í fyrra hoyringsskrivi okkara sera greitt vart við, at kommunalir stovnar ikki kunnu javnmetast við landsstovnar í roknskaparhøpi. Vit gjørdu somuleiðis vart við, at tað tí heldur ikki ber til at geva kommunalum stovnsleiðarum somu ábyrgd í roknskaparhøpi sum ta, ið stjórar á landsstovnum hava. Uppskotið til kunngerð sær hesum viðvíkjandi heilt burtur frá lógarásettu uppgávunum og ábyrgdini, ið fíggjarnevndin hevur á økinum sambært kommunustýrislógini.
Tað er greiða fatan okkara, at fyriliggjandi útkast til kunngerð um roknskaparhald hjá kommunum er ikki egna at seta í gildi í verandi líki, og tað er tí eitt minsta krav, at IMR skipar fyri einum triðja hoyringsumfari um kunngerðina. 

KSF bjóðar framvegis landsstýrinum allan okkara serkunnleika til tess at fáa hetta so týdningarmikla arbeiðið liðugt, og tí heita vit staðiliga á IMR og FMR um fund, so at til ber at umrøða og viðgera uppskotið í síni heild, sum fyri tað fyrsta kann beina ógreiðar ásetingar og formellar skeivleikar burtur av vegnum, og sum fyri tað næsta kann verða útgangsstøði fyri nærri og gróðrarríkari viðgerð og samráðing partanna millum um teir sentralu tættirnar í kunngerðini – ikki minst kontustronginum og teknisku skipanunum í sambandi við dátaflutning, almannakunngerð, atgongi, myndugleikabýti v.m. 
Hetta nýtist ikki at seinka arbeiðinum á nakran hátt, og vit ivast ikki í, at tað kann bara gera úrslitið betri og nøktandi fyri allar partar.

Viðmerkingar til ítøkiligu greinarnar

§ 5, stk. 2 
Ásett verður, at fyri kommunalar stovnar og felagsskapir áliggur tað stovnsleiðaranum at gera og dagføra eina roknskaparreglugerð. Víðari verður sagt, at borgarstjórin/stovnsleiðarin skal ansa eftir, at roknskaparreglugerðin við ábyrgdar- og heimildarreglum verður hildin.

Her er bland komin í myndugleikarnar, sí annars viðmerkingarnar omanfyri. Tað er ikki stovnsleiðarin, ið skal gera roknskaparreglugerð, tí tað skal fíggjarnevndin í kommununi gera vísandi til § 38 í kommunustýrislógini.  
Tað er eisini fíggjarnevndin, sum vísandi til somu grein í kommunustýrislógini hevur eftirlitsmyndugleikan á økinum. 

KSF mælir til at strika setningin “Fyri kommunalar stovnar og felagsskapir (...) dagføra eina roknskaparreglugerð”, tí ásetingin frammanundan fevnir í veruleikanum um alla kommununa, eisini stovnar og felagsskapir. 
Harumframt mælir KSF til, at “Fíggjarnevndin” verður sett inn í staðin fyri “Borgarstjórin/stovnsleiðarin” í næsta setningi soleiðis, at ásetingin samsvarar við kommunustýrislógina.

Síðsta brotið í stk. 2 ásetir, at borgarstjórin/stovnsleiðarin skal tryggja, at tey, sum arbeiða á roknskaparøkinum, hava nøktandi førleika at røkja uppgávuna. Eins og omanfyri, so er tað fíggjarnevndin, ið eftir § 38 í kommunustýrislógini hevur hesa ábyrgd. Tað er tí ikki neyðugt at endurtaka hetta í kunngerðini, og mælir KSF tí til at strika ásetingina.
§ 6
Í fyrra hoyringsskrivi okkara vístu vit á, at tað vantar ein frágreiðing um, hvør ætlanin er við ásetingunum um avskrivingar viðvíkjandi materiellari og immateriellari støðisogn, niður og uppskriving viðvíkjandi materiellari støðisogn v.m. Vit vístu samstundis á, at avskrivingar er ein stór roknskaparlig broyting, og at væntast kann, at hetta fer at krevja nógva arbeiðsorku hjá kommununum.
Vit hava onga frágreiðing fingið um omanfyri nevndu viðurskifti. KSF skal tí endurtaka ynski okkara um at fáa nærri at vita um ætlanina við hesum. 
§ 6, stk. 2
Tað hevur týdning fyri KSF at vita, hvørji krøv fara at verða sett til lønarskipanirnar í sambandi við tær reglur, sum IMR við heimild í hesi áseting fer at seta til skráseting av lønum. 

Orðingin um endamálið við ásetingini er eisini ógreið. Hvørji eru “øll stigini”, sum skulu stýra betri? KSF mælir heldur til at brúka orðingina í kunngerðini fyri roknskaparverk landsins eitt nú soleiðis: “Lønir skulu verða skrásettar við atliti til beinanvegin at veita vitan um kommunalar lønir m.a. til stýringarendamálið.“
§ 8
Í fyrra hoyringsskrivi okkara vístu vit á, at tað manglar ein frágreiðing um, hvør ætlanin er við hesi áseting, tí tað er ógreitt, um kommunur nú skulu seta á stovn eina formella innanhýsis grannskoðan.
IMR hevur ikki givið nakað svar uppá hetta, og tí skulu vit loyva okkum at endurtaka ynskið um nærri frágreiðing.

§ 13
Hetta er aftur ein áseting, sum er beinleiðis avrit av kunngerðini um roknskaparverk landsins, har allar útgjaldingar hjá landinum skulu fara fram um Búskaparskipan landsins. Hetta er í uppskotinum til kunngerð um roknskaparhald hjá kommunum vorðið til, at allar útgjaldingar skulu fara fram um “felags Kommunala búskaparskipan hjá kommunum”. 

Hetta er sera ógreitt. Er hetta ein felagskommunal skipan – tvs. ein útgjaldsskipan, ið fevnir um allar kommunur, ella er hetta ein kommunal skipan fyri teirra einstøku kommununa? IMR kunnugt, so hava kommunurnar onga felags gjaldstovu à la Føroya Gjaldstovu hjá landskassanum, og hetta er heldur ikki nakað, ið kommunurnar vilja hava.
KSF gongur tó út frá, at meint verður við eina búskaparskipan, sum kommunurnar hava hvør sær, og sum avgreiðir allar gjaldingar hjá teirri einstøku kommununi, kommunalu stovnunum v.m.
Vónandi kann IMR greiða nærri frá hesum. Undir øllum umstøðum er neyðugt at allýsa heilt greitt, hvat “felags Kommunala búskaparskipan hjá kommunum” inniber?
§ 13, stk. 2
KSF metir ásetingina vera óneyðuga, og mælir heldur til eina meira generella áseting um, at hesi viðurskifti skulu verða ásett í kommunalu roknskaparreglugerðini.
§ 13, stk. 6 
Sambært ásetingini áliggur tað grannskoðaranum at gera ófráboðað kassaeftirlit. Henda áseting má metast óneyðug, tí hetta er skylda, ið grannskoðarin hevur sum er.
§ 19
Vit skulu vísa til fyrra hoyringsskriv okkara hesum viðvíkjandi og endurtaka, at her vantar ein nærri frágreiðing um, hvat meint verður við, og hvørjar heimildir loyva kommunum at fyrisita ogn og skuld hjá øðrum hóast alt.
§ 19, stk. 2
Vit meta framvegis, at § 42 í kommunustýrislógini ikki útgreinar, hvussu tøkur peningur skal varðveitast, og tí mæla vit enn einaferð, at tað í kunngerðini verður nærri útgreinað, hvussu tøkur peningur skal varðveitast.

§ 21
Í fyrra hoyringsskrivi okkara viðmerktu vit, at tað helst eru nærri ásett roknskapartøl, ið skulu innrapporterast, og harvið ikki roknskapartilfar, sum er munandi meira umfevnandi. Vit hava tó einki svar ella útgreining fingið um hetta ei heldur, hvørjar ítøkiligu upplýsingarnar eru, sum skulu innrapporterast. 
Biðið verður um at fáa hetta.
KSF skal gera vart við, at í greinini verður stk. 5 lopið um.

§ 21, stk. 2, 3, 4 og 6
Ásett verður, at roknskapartilfarið hjá kommununum skal kunna almannakunngerast eftir somu meginreglum, sum landið brúkar í sambandi við landsins roknskaparupplýsingar. 
KSF eftirlýsir í hesum sambandi kunning – ivaleyst frá Fíggjarmálaráðnum – um, hvørjar hesar meginreglur eru, umframt eina allýsing av, hvat ítøkiligt tilfar skal almannakunngerast. 

Tað verður eisini staðfest, at FMR ásetir reglurnar um flutning av elektróniskum dátum og um tekniskar loysnir í hesum sambandi. KSF eftirlýsir sum heild eina nærri útgreining frá FMR um tey teknisku krøv, ið verða sett til eitt nú telduskipanirnar úti í kommununum.
Í stk. 3 verður tað staðfest, at FMR skal áseta reglurnar fyri, hvussu og nær upplýsingar verða sendar FMR, eftir hvørjum meginreglum uppgerðirnar skulu verða og eftir hvørji kontuætlan og kontustrongi upplýsingarnar skulu vera skipaðar eftir.
KSF tekur til eftirtektar, at tað sostatt er ikki IMR, men FMR, ið skal standa fyri arbeiðinum at gera m.a. kontustrong. 
KSF fer tí við hesum at heita á FMR um at taka kommunurnar við í hetta arbeiðið sum skjótast, so at til ber at viðgera og útgreina ein komandi kommunalan kontustrong umframt at nágreina tey fyrisitingarligu og tøkniligu markamót, sum henda kommunala skipanin má metast koma at hava við Búskaparskipan landsins, tvs. Gjaldstovuna. 
Tað er av altavgerandi týdningi, at FMR og kommunurnar hava felags fatan um hesi viðurskifti, myndugleikabýti v.m.
Sambært stk. 6 hava kommunur skyldu til at stovnseta innaneftirlit, sum skal tryggja, at tær upplýsingar, sum verða sendar, eru rættar. KSF eftirlýsir nærri kunning um, hvørji krøv FMR setir í hesum sambandi.
§ 22
KSF mælir til, at endaliga kunngerðin – tá hon er liðug –  verður sett í gildi komandi ársskiftið tó treytað av, at roknskaparvegleiðingarnar eru lidnar til tað tíð. Sum áður nevnt, so hevur roknskaparkunngerðin bert virði saman við vegleiðingunum, og KSF mælir frá at seta nýggja roknskaparkunngerð í gildi mitt í einum roknskaparári. 
Einsljóðandi skriv er sent Fíggjarmálaráðnum.
  
Vinarliga vegna Kommunusamskipan Føroya

Heðin Mortensen
/Jóan Petur Hentze

